
ARSENICUM 
QUID SIT

SYMBOLA GLOSSARII ORBIS PICTI HEXAGLOTTI

arsenicum, -ī n. 
812
Arsen – arsenic – arsenic – arsénico – arsenico
i.q. elementum chemicum numeri ordinalis 33, propter vim  suam toxicam famosum. 

TESTIMONIA:  cfr  Carl  Ferdinand  Kleinert,  De  arsenico  atque 
reagentium in id usu, Lipsiae 1824. –  cfr Archibald Robertson: Colloquia 
de  rebus  praecipuis  chemiae,  pharmaceutices  atque  botanices, 
quaestionibus atque responsis, ad usum ingenuae juventutis accommodata., 
Edinburgi 1831, p.188: “Q. Quas proprietates  Arsenicum  possidet? – R. 
Hoc  metallum  est  coloris  subcaerulei,  et  splendidi;  texturam foliatam 
exhibet; et facile fractu est. Ad temperiem aeris communem sine odore 
est; cum autem calori  forti  subjectum in vaporem transit odorem Allii 
emittens.”--

ETYMON.  Nomen arsenici ducitur a graeco  ρσενικόνἀ ,  quod fuit nomen 
auripigmenti. Quod verbum iam invenitur apud Dioscuridem primo saeculo 
p.Chr.n.  Nomen  graecum  videtur  derivatum  esse  a  palaeopersico,  q.e. 
(al-)zarnik (color  aureus,  auripigmentum,  arsenicum).  Per  etymologiam 
popularem falso derivatum est a graeco verbo αρσενικός, i.e. virilis, fortis.  

CHEMIA.  Arsenicum est elementum chemicum, cuius symbolum est As, 
numerus  ordinis  est  33.  In  systemate  elementorum  periodico  hoc 
elementum  stat  in  periodo  quartâ,  grege  quinto  principali,  i.e.  quintus 

decimus  grex  IUPAC  sive  grege  nitrogenii.  Arsenicum in  naturâ  raro 
invenitur solidum, plerumque formâ sulphidorum. Quod est semimetallum, 
quia pro modificatione habet qualitates aut metallicas aut non-metallicas. 
Coniunctiones arsenici  iam ex antiquâ aetate sunt nôtae.  Coniunctiones 
arsenici  possunt  habere  vim  toxicam  eo  quod  efficiunt  aberrationes 
chromosomaticas  aut  morbum  cancrum.  Arsenicum  adhibetur  ad 
semiconductoria  dotanda  et  pars  II-IV-semiconductoriorum,  quale  est 
arsenidum  gallii.   Coniunctio  arsenici  organica,  quae  appellabatur 
arsphenaminum vel  salvarsanum, saeculo vicesimo ineunte habebatur pro 
remedio syphilidis efficacissimo, quamvis haberet effectûs secundarios 
graves  vel  gravissimos.  Hodie  arsenicum  trioxydatum in 
promyelocytoleucaemiâ curandâ adhibetur ultima optio curandi. -

          

                       
                                             arsenicum solidum 

               crystalli arsenici fulgentes
                                                                                                                                                                                                  arsenicum griseum

BIOLOGIA.  Arsenicum  putatur  esse  microelementum  corporis  humani, 
sed effectûs penuriae nondum demonstrati sunt nisi in bestiis. Scilicet 
valere  regulam  Paracelsi:  Dosis  facit  venenum!  Innocua  videtur  esse 
receptio arsenici cottidiana  - pro nutrimento electo – si maxima, unius 
miligrammi. Si qui homo solet coniunctiones arsenici comedere, praesertim 
arsenicum trioxydatum, corpus eius assuefit et, si homo abstinet, laborat 
abstinentiae  symptomatibus.  Prius  homines,  qui  propter  effectum 
stimulationis generalem saepe arsenicum consumebant (praecipue in Stiriâ 
regione  Austriae),  quo  assuefactio  et  cupiditas  morbosa  oriebantur, 
appellantur  comesores arsenici.  Animalia marina, qualia sunt conchae et 
cammari, continent quam plurimum arsenici, postremi usque ad 175ppm (= 
partes  per  milionem).  Multis  bestiis  arsenicum  est  microelementum 
essentiale. Itaque gallinae et ratti si sine arsenico nutriuntur, parum bene 
crescunt; verisimile est hoc cohaerere cum vi, quam habet arsenicum ad 

metabolismum  arginini,  quod  est  acidum  aminicum.  Multae  algae  et 
crustacea continent coniunctiones arsenici organica, e.g. arsenobetainum. 
Arsenicum efficit,  ut  plura generentur erythrocyta,  quae transportant 
oxygenium.  Itaque prius additum est pabulo  volatilium et porcorum,  ut 
iidem celerius saginentur. Exercitores equorum currilium usi sunt arsenico 
ad animalia sua dopanda – at talis excitatio pharmaceutica illegalis hodie 
facile potest investigari urinâ probandâ. - Coniunctiones arsenici solubiles 
facile recipiuntur per tractum stomachi et intestini et celeriter spatio 24 
horarum per corpus distribuuntur. Maxima pars arsenici recepti invenitur 
in musculis, ossibus, renibus, pulmonibus.  In homine arsenicum unâ cum 
thallio  in paene omni organo est inventum. Sanguis continet, si maximê, 
8ppb  arsenici,  in  aliis  organis  corporis,  velut  in  ossibus,  inest  portio 
arsenici  0,1-1,5  ppm,  in  capillis  inest  portio  ferê  1  ppm.  Portio  media 
arsenici  totius  corporis  adulti  est  7  mg.  -  In  plantis  arsenico 
metabolismus  carbohydratum  augetur.  Pteris  vittata, species  filicum, 
avidê  recipit  arsenicum  ex  solo  terrestri,  si  maximê,  pondus  arsenici 
recepti  aequale  est  5%  ponderis  sui  sicci.  Hac  de  causâ  haec  filix 
celeriter crescens adhibetur ad purgationem biologicam solorum arsenico 
contaminatorum.  -  Effectus  arsenici  stimulans  videtur  esse  causa 
comesionis arsenici, quae prius in nonnullis regionibus Alpium frequenter 
fiebat. Saeculo 17. nonnulli incolae vicorum montanorum per totam vitam 
bis in septimanâ, si maximê, 250 mg arsenici – viri, quia hoc adiuvit eos in 
altitudine  laborantes,  mulieres,  quia  dicebatur  color  faciei  arsenico 
saturari.  Cum a  scientistis  hoc  diu  pro  fabellâ  habitum esset,  quidam 
agricola Alpium Stirianarum a.1875 Graecii in urbe Austriae coram viris 
Germanis doctis dosin sumpsit 400 mg arsenici trioxydati, quae postea 
etiam in urinâ eius est inventa. Haec dosis quamquam multo maior fuit 
quam  ea,  quae  hominibus  communibus  est  letalis,  ad  hunc  agricolam 
Stirium  nullum  habuit  effectum  noxium.  Similia  referuntur  de  incolis 
viculi cuiusdam in alto deserto Atacamae Chiliensi, qui quamquam cottidie 
bibunt  aquam  arsenici  plenissimam,  nulla  symptomata  intoxicationis 
exhibent. Hodie scientistae putant fieri posse, ut corpus dosibus lentê 
exauctis assuefiat ad hoc venenum.  

                        ÖTZI                                                                 ALBERTUS MAGNUS                                                    PARACELSUS  

USUS HISTORICUS. Inventum est iam tertio millennio a.Chr.n. hominem 
contigisse arsenicum: Nam in capillis illius Ötzi, i.e. mumiae incolae Alpini 
in  glacie  conservatae  inventae  sunt  maiores  copiae  arsenici.  Hoc  ab 
archaeologis eo explicatur, quod îdem vir cuprum tractavit – nam mineralia 
cuprea saepe sunt arsenico contaminata.  Antiquitate classicâ arsenicum 
notum erat sulfidis arsenici, quae sunt auripigmentum (As2S3) et realgar 

(As4S4),  quae  a  Theophrasto  describuntur.  Certum  etiam  est 

Democritum philosophum saeculo quinto novisse coniunctiones arsenici. Ex 
Papyro  Leidensi  X,  qui  est  saeculo  tertio  p.Chr.n.  scriptus,  licet 
concludere  eas  coniunctiones  arsenici  adhibitas  esse,  ut  argentum 
colorem  duceret  auri  similem  et  cuprum,  ut  fieret  album.  Caligula 
imperator Romanus traditur iam saeculo p.Chr.n. primo aurifici mandasse, 
ut  faceret  aurum  ex  auripigmento.  Alchymistae,  quos  coniunctiones 
arsenici  nosse  demonstratum  est,  opinati  sunt  sulpur  esse  affine 
hydrargyro.  arseno(III)-sulfidum  fuit  pigmentum  et  medicamentum 
depilatorium  necnon  adhibetur  ad  morbos  pulmonarios  extra  et  intra 
curandos.  Medio  aevo  arseno(III)-oxidum  (As2O3),  pulvis  albus,  latinê 

+tutia, theodiscê  Hüttenrauch  appellabatur.  Albertus  Magnus circa 
a.1250  primum  descripsit  arsenicum  fabricari  eo,  quod   arsenicum 
trioxydatum carbone reduceretur. Itaque Albertus Magnus habetur pro 
inventore huius elementi. Paracelsus saeculo 16. usus est arsenico sanandi 
causâ.  

LI SHIZHEN

Eodem  ferê  tempore  medicamenta  arsenici  descripta  sunt  in  sinicâ 
encyclopaediâ pharmacopolae Li Shizhen (李時李時珍/李时珍, sive Dongbi 
sive Tung-pi, 東璧, a.1518-1593), quae inscribitur „Bencao Gangmu“ (本
草綱目/本草纲目, Liber herbarum sanatricum sive Compendium Materiae 
Medicae).  Îdem  auctor  verbis  effert  hoc  medicamentum  in  oryzetis 
adhiberi ad insecta nociva occidenda. - 
 Saeculo 17. auripigmentum flavum adhibebatur a pictoribus Batavis ut 
pigmentum  flavum  regale.  -  Quamquam  notum  erat  arsenicum  esse 
venenum, idem elementum ineunte saeculo 19. fuit unum ex medicaminibus 
asthmatis mitigandi praecipuis. Hic usus arsenici pharmaceuticus videtur 
effectus  esse  relationibus,  quibus  Sinenses  dicebantur  arsenicum cum 
tabaco  commixtum  fumaculo  fumificare,  ut  pulmones  sui  fierent  tam 
fortes  quam folles.  Item usque  in  saeculum 19.  coniunctiones  arsenici 
extra  atque  intra  corpus  adhibebantur  ad  tractanda  ulcera  maligna, 
morbos cutaneos, et febrim (guttis Fowlerianis).  Arsenicum sive potius 
arsenata cupri in pigmentis, velut viride pigmentum Parisinum adhibebatur 
ad tapete chartaceum sive chartam muralem typographicê impingendam. 
Si  umores  magni  erant,  haec  pigmenta  Mucore  mucedine  affecta 
mutabantur in coniunctiones arsenici venenosas et volatiles, quibus haud 
raro fierent intoxicationes arsenici chronicae.  - In Bello Mundano Primo 
coniunctiones arsenici substantiis pugnatoriis indebantur (crux caerulea, 
lewisites).  Milites  talibus  venenis  affecti  ex  cute  et  pulmonibus 
laborantes passi sunt dolores crudeles et damna corporis gravissima.  

https://en.wikipedia.org/wiki/File:Li_Shizhen.jpg

USUS  MODERNUS. Arsenicum  additur  ligaturis  plumbi,  ut  fiant 
firmiores et fusiliores.  Praecipuê laminae accumulatrorum subtiles sine 
arsenico  addito  non  possent  fundi.  Olim  arsenicum  fuit  additamentum 
ligaturarum  cuprearum  magni  momenti,  quae  eodem  melius  possunt 
pertractari.  In  rebus  electronicis  arsenicum  elementum  purissimum 
multum valet ad semiconductoria gallii et arsenidi. A.2004 ineunte ubique 
terrarum tres tantum fabricatores arsenici purissimi, duo in Germaniâ et 
unus in Iaponiâ. - Coniunctiones arsenici in nonnullis terris adhibetur ad 
animalcula  nociva  in  viticultura   impugnanda,  ad  fungos  in  oeconomiâ 
lignariâ removendos, ad rattos occidendos, ad res decolorandas in vitro 
fabricando. Sed hic usus arsenici a multis vituperatur, quia coniunctiones 
arsenici (praesertim arseno(III)-oxidum) venenosa sunt. - 

HISTORIOLA VENEFICII.  Elementum arsenici  in  dubiam claritudinem 
pervênit eo quod saepius adhibebatur ad homines necandos, quod apparet 
ex  documentis  historicis  et  fabulis  et  cinematibus.  Sed  homicidae 
numquam  usi  sunt  arsenico  elemento,  sed  coniunctionibus  eiusdem.  In 
Italiâ  et  Francogalliâ  mortui  sunt  duces  et  rêges  et  papae  veneficiis 
arsenico  consulto  factis.  In  Francogalliâ  saeculi  17.  Marchionissa  de 
Brinvilliers patrem duosque fratres imbuit mixturâ arsenici. 

  
  

Anna Maria Zwanziger 
                                                                                        1760-1811

Saeculo undevicesimo ineunte  Anna Maria Zwanziger interfectrix serialis innotuit 
veneficiis suis horrendis.  
Annae  maritus,  qui  fuit  notarius,  a.1796  ebriositate  mortuus  est  eamque  inopem 
reliquit.  Ut infantes suos duos nutrire posset,  a.1808 munus accepit  dispensatricis 
domesticae  a  functionario  iuridico,  qui  nomine  fuit  Glaser. D.26.  m.Aug.a.1808 

dominam  imbuit  arsenico.  Quod  facinus  fecisse  putatur,  quia  speraret  se  posse 
domino  suo  nubere  et  in  locum  dominae  interfectae  succedere.  At  cum hac  spe 
deceptus  esset,  novum  munus  petivit.  Nemo  autem  suspicatus  est.  Proximus 
conductor operae fuit etiam functionarius iuridicus, caelebs nomine Grohmann. Nunc 
quoque Anna speravit  fore, ut connubio cum praeceptore coniungeretur.  At iterum 
spes Annae decipitur, cum certior fiat Grohmannium iam consilium cepisse, ut aliam 
mulierem in matrimonium duceret. Idem dominus Annae valetudine imbecillâ cum 
esset, saepius plus minusve leviter aegrotabat; sed d.8. m.Mai a.1809 affectus morbo 
brevi  et  vehementi  mortuus  est  omnibus  indiciis  intoxicationis  arsenici  insignis. 
Iterum Anna non vênit in suspicionem, quamquam antea non celaverat animum suum 
esse in  Grohmannium propensum. Proximi domini Annae,  Iudicis  Gebhardi,  uxor 
d.20. m.Maii a.1809 mortua est gravida. Quae ante mortem suspicata est se veneno 
imbutam esse. Etiam Gebhardus iudex ipse et numerosi visitatores et nuntii ministri, 
in summâ decem homines, in morbum inciderunt. Deinde  Anna Zwanziger  dimissa 
est. - At duae ancillae et infantulus familiae minimus cum in morbum incidissent, tum 
demum  victualia  familiae  in  pharmacopolio  analysi  subiecta  sunt.  Inventae  sunt 
magnae  copiae  arsenici  in  conditoriis  salium.  Inde  effectum  est,  ut  corpora 
exhumarentur hominum antea interfectorum, qui omnes iam notis externis victimae 
arsenici cogniti sunt: putrefactio corporum insolito pauca, corpora erant dura facta, 
mumiis  similia.  Mense  Octobri  a.1809  propter  suspicionem  urgentem  Anna 
Zwanziger arrestata est.  Cum a biocolytis comprehenderetur, eadem secum tulit tres 
fasciculos  veneni:  duos  fasciculos  arseni  („lapidis  culicum“)  et  unum  arsenico 
completum. - D.16.m. Apr. a.1810 processus iudicialis factus est, in quo confessa est 
homines  veneno  imbuisse.  Anna  contendit  se  neminem voluisse  necare.  M.  Iulio 
a.1811  capitis  damnata  est.  Anna  Margaretha  Zwanziger  d.17.  m.Sept.  a.1811 
decapitata est.  

Bremae  in  urbe  Gesa  (Gesche)  Gottfried  (1785-1831) 
interfectrix serialis 15 homines arsenico interfecit. 

Gesa Gottfried  (1785-1831)

  Ista mulier interfecit 15 homines: proprios liberos, parentes, 
maritos, amasios & amicos necavit arsenico. 

   

          

Gesa Gottfried proprios suos liberos parentes nenon omnes maritos suos 
arsenico interfecit. Cum visa erat curare homines victimas futuras summâ 
cum caritate appellata erat nomine  Angelae Bremensis. A.1831 tandem 
facinorum  convicta  in  aulâ  ecclesiae  cathedralis  Bremensis  capite 
amputata  est. Per  longum  tempus  nulla  vestigia  arsenici  potuerunt 
indagari in corpore hominis ideoque hoc habebatur pro certo instrumento 
ingratos homines de medio tollendi.  
 Homines arsenico imbuti  magnis cum tormentis animam efflare solent 
convulsionibus stomachi et vomitu et diarrhoeâ. 
 Si dosis huius veneni sat magna est, mors venit intra diem. Ita factum 
est de filio filiabusque Gesae Gottfried. Quos veneno imbutos cum morte 

luctantes mater teneriter curavit.  Deinde luxit de liberis suis a se ipsâ 
interfectis.  Quare eosdem necavisset,  Gesa Gottfried rogata numquam 
respondit.    
 Gesa Gottfried nata est d.6. m.Mart. a.1785 nomine Gesche Margarethe 
Timm in urbe Bremâ. Maturê iam instituta est saltando et francogallicê 
loquendo,  tamen postea  numquam professionem didicit  his  facultatibus 
exercendam.  A  patre  coacta  est,  ut  nuberet  Iohanni  Miltenberg,  
ephippiario opulento, sed viro levi atque dissoluto. Per totum connubium 
Gesa  dicitur  numerosis  amoribus  operam  dedisse,  quos  maritus 
patiebatur.  Hoc  tempore  5  liberos  peperit,  quorum  3  primo  vitâ 
superaverunt: Adelheida (1809–1815) et Henricus (1810–1815) et Iohanna 
(1812–1815).  Lubidine  autem necandi  affecta  est  Gesa  28  annos  nata: 
A.1813  maritum  interfecit  pulvere  arsenico.  Quem  antea  acceperat  a 
matre suâ, ut deminueret murium abundantiam molestam. A.1817 nupsit 
Michaeli Christophoro Gottfried sibi ex multis annis iam amasioni, qui hôc 
tempore iam erat moriturus. Post nuptias obtulit ei dosin veneni ultimam 
et  letiferam.  Sunt,  qui  coniciant  Gesam  maritum  primum  liberosque 
necasse,  ut  libera  sit  amasioni  suae.  At  quare  deinde  eum  quoque 
necaverit, incertum est. Eodem tempore Gesae imponitur nomen Angelae 
Bremensis,  quia  stupenda  cum  caritate  curavit  aegrotos  –  at  nemo 
suspicatus est Gesam ipsam dolores patientium effecisse arsenico iisdem 
dato. Index victimarum veneno imbutarum in annos fiebat longior.  Iterum 
iterumque Gesa inopia pecuniae vexabatur. Sed eadem lepore suo unico 
iterum iterumque  captavit  benevolentiam  virorum,  qui  plerumque  brevi 
ante nuptias, sed postquam Gesae testamento suo pecuniam reliquerunt, 
subito  sunt  mortui.  Etiam  creditores  subita  morte  corripiebantur. 
Interim  Gesa  interficiebat  butyro  murario  (i.e.  arsenicum  pinguamine 
permixtum,  quod erat ad mures impugnandos perutile  et aetate Gesae 
Gottfried  in  omni  pharmacopolio  prostabat  venale.   Denique  Gesae 
homicidia  insidiosissima  revelata  sunt  a.1824,  quo  eadem  mulier  in 
habitaculum  suum  prius  remigravit  ibique  munus  suscepit  coquae 
dispensatricisque coniugum, quibus nomen gentis fuit Rumpff.  Dominâ iam 
exstinctâ  Iohannes  Christophorus  Rumpff  invênit  granula  alba  pernae 
inspersa,  quae  medicus  quidam  viro  familiaris  clarê  cognovit  esse 
particulas  arsenici.  Die  sextâ,  die  suâ  natali  a.1828,  Gesa Gottfried  a 

biocolytis  comprehensa  et  in  carcerem abducta  est.  Venefica  a  iudice 
rogata,  quibus  de  causis  homicidia  numerosa  commisisset,  tacuit 
perseveranter.  Usque  ad  supplicium  d.21.  m.Apr.  a.1831  sumptum  hae 
causae non sunt inventae.  -  Gesa Gottfried fuit ultimus homo Bremae 
publico  supplicio  punitus.  Eius  mulieris  facinoribus  famosis  tota  urbs 
hanseatica  est  consternatissima,  litterae  scientificae  et  narratoriae 
usque  ad  diem  hodiernum  mirabiliter  ditificatae.  E.g.  fabula  novella 
graphica,  c.t.  „Gift“  a  Peer  Meter atque  Barbarâ  Yelin scripta  aut  in 
cinemate et fabula theatrica a Rainero Maria Fassbinder scriptis, quibus 
titulus est „Bremer Freiheit“.    
 At plerique venefici manserunt ignoti, quia usque ad annum 1836 parvae 
copiae  arsenici  non  potuerunt  in  corpore  recognosci.  Probâ  demum  a 
Iacobo Marsh inventâ et secundum eum denominatâ contigit, ut vestigia 
eius  elementi  identificarentur  ideoque  causa  mortis  non  naturalis 
inveniretur.  
 Proba Marshiana in chemiâ et in medicinâ forensicâ est reactio chemica 
arsenici et  antimonii et  germanii investigandi classica. Quae excogitata 
est  a.1836  a  Iacobo  Marsh chemico  Anglo.  Quâ  in  probâ  arsenicum 
hydrogenio nascente reducitur in hydrogenium arsenici gasiforme. Haec 
coniunctio  metastabilis  calore  dilabitur  in  hydrogenium  et  arsenicum 
nigrum, quod potest cognosci. 
                                     As2O3+6Zn+6H2SO4→2AsH3+6ZnSO4+3H2O 

2AsH3 → 2As + 3H2 

                                                              
                                                                          A                    B                  C    D   

In vasi A acidum sulpuricum reagit cum zinco, ut oriatur hydrogenium; per 
infundibulum  si  inicitur  arsenicum  oxydatum  (As2O3),  hydrogenium  fit 

hydrogenium arsenici  (AsH3). Quod per tubulum B fluens siccatur et in 

tubulo C calefit. Effluens in loco D inflammatum dilabitur in hydrogenium 

(H2) et arsenicum elementarium (As),  quo nigratur testa porcellanea si 

flammae obtenditur. - 

JAMES MARSH (1794-1846)

Antequam proba Marshiana est inventa, arsenicum trioxydatum (As2O3) 

fuit venenum homicidiale gratum, quia aegre tantum investigari poterat. 
Post a.1836 homicidia  arsenico  trioxydato facta  rarescebant.  -  Tamen 
etiam saeculis 19. et 20. veneficia consulto facta sunt substantiis, quae 
arsenicum continebant – partim, quia infuerunt herbicidalibus, quae facile 
accipiebantur,  partim  quia  parvis  dosibus  iterum  iterumque  dandis 
simulari poterat mors morbo effecta. M. Sept. a.1840 processu iudiciali 
exeunte prima sententia dicta est, quae nixa est solâ probâ Marshianâ. 
In  casu  Mariae  Besnard,  quae  dicta  erat  inter  annos  1927  et  1929 
complures homines arsenico imbuisse, nihil certe demonstrari potuit, quia 
resultata investigationis erant inter se contraria, et a.1954 eadem rea 
absoluta  est.   -  Per  multos  annos  creditum  erat  mortem  Napoleonis  
Bonapartis Imperatoris quondam Francogallorum 51 annos nati in Insula 
Sanctae  Helenae  versantis  effectam  esse  eo,  quod  Napoleo  arsenico 
imbutus esset.  In eius capillis revera inventa sunt vestigia huius veneni 
valde concentrata.   Hodie autem de variis  thesibus aliis  disputatur ad 
facta  explicanda.   Potuit  fieri,  ut  arsenicum  post  mortem  capillis 
adderetur, ut conservarentur (illo tempore haec methodus conservandi in 
usu  fuit).  Alterâ  thesi  dicitur  Napoleo  solutione  Fowlerianâ  arsenicum 

continenti  curatus  esse;  nam  haec  solutio  illâ  aetate  habebatur  pro 
medicina  mirabili.  Sed  hodie  tertia  thesis  putatur  esse  verisimillima: 
Napoleonem veneno imbutum esse coniunctionibus arsenici  organicis eo, 
quod  ex  eius  chartis  muralibus  auripigmento  viridi  impictis  continuo 
Mucores mucedinis emissi  essent.  Nam ex portione materiae a.1980 in 
codicillo  quodam inventâ  scimus in  conclavi  Napoleonis  infuisse  multum 
arsenici. - 

Renatus Cartesius philosophus illustris a.1650 paucis mensibus postquam 
advênit in aulâ Christinae Regis Suetiae.  Unus ex Iesuitis, qui in Aulâ 
versabantur  Reginae  protestanticae,  in  suspicionem  vênit  Cartesium 
religionis  causâ  veneno  imbuisse;  haec  suspicio  certior  facta  est,  cum 
Christina postea profecto se converterit ad catholicismum, sed non potuit 
demonstrari,  ut  causa  mortis  officialis,  inflammatio  pulmonis,  in 
biographiis  Cartesii  percrebresceret  (Theodor  Ebert:  Der  rätselhafte  
Tod des René Descartes.  Alibri,  Aschaffenburg 2009).   Nuper demum 
novis  documentis  repertis  dictum  est  „veneficium  in  Cartesio  factum 
perquam  esse  verisimile,  ne  diceretur  paene  certum.“ Thomas  Sonar 
historicus matheseos hanc thesin comprobavit1. - 
 
A.1900 Mamuchii in urbe Britanniae complura milia hominum veneno imbuti 
sunt. Inventum est eos omnes in eâdem bracinâ eandem cervesiam bibisse. 
Nam  quibusdam  in  gradibus  cervesiae  fabricandae  prioribus  videtur 
adhibitum esse acidum sulphuricum. Circiter 70 homines veneno imbuti 
mortui sunt. Annis 2010 et 2011 in Austriâ duo viri arsenico imbuti mortui 
sunt. D.11. m.Apr. a.2013 in iudicio municipali Kremsiensi Polona 52 annos 
nata homicidii horum virorum rea ad custodiam perennem damnata est. -

1 Thomas Sonar: 3000 Jahre Analysis. Springer, Berlin 2011,  ISBN 978-3-642-17203-8, S.245).  https://hpd.de/node/ 
9436 Der rätselhafte Tod des René Descartes. 5. Mai 2010. ---- 

https://hpd.de/node/9436
https://hpd.de/node/9436
https://hpd.de/node/
https://de.wikipedia.org/wiki/Spezial:ISBN-Suche/9783642172038

ECCE RENATUS CARTESIUS (a dextris) 
ET CHRISTINA REGINA SUETIAE (in medio)

 Annis  quinquagenariis  in  Bello  Frigido  Clara  Booth  Luce ambasciatrix 
Civitatum Unitarum Romae  in  urbe  in  morbum incidit  arsenico  imbuta, 
quod  ex  chartâ murali  emissum  erat.  Eo,  quod  morbus  effectus  est 
chartis  muralibus  mucore  obsitis,  non  a  speculatoribus  secretis 
adversariis,  hôc in casu non sôlum reconvalescentia facilior factus est, 
sed etiam pax mansit servata. - 

ECCE ELISABETHA AMITA ANNAE 
DE VENEFICIIS ACCUSATA 

CASUS  GELATI  PISTACEI:  In  dubio  pro  reâ  (sic!) - Absolutio 
adversus  veneficium  arsenici!  Casus  gelati  pistacei  ab  Aulâ  Iudiciali 
Foederali  diiudicatus  est  a.1999.  Hic  casus  iuris  poenalis  est  unus  ex 
institutionis iuridicae casibus classicis,  quia rea absoluta est secundum 
praeceptum, q.e.  In dubio pro reo.  Mulieri accusatae ab actore publico 

obiectum erat ab eâdem neptem ex fratre suo 7 annos natam arsenico 
interfectam esse, quod gelato pistaceo admiscuisset.- D.21. m.Ian. a.1993 
Anna 7 annos nata arsenico imbuta mortua est. Eius amita, Elisabetha, in 
suspicionem  vênit  venenum  portioni  gelati  pistacei  immixtum  puellae 
dedisse. Hic casus primo offertur Iudicio municipali Stutgardiensi, quod 
Elisabetham  homicidii  causâ  damnavit  ad  custodiam  perennem.  Tum 
revisionem petitam accepit. Ambagibus per iudicium Heilbrunnense factis 
Aula  Iudicii  Foederalis  Elisbetham  propter  absentiam  argumentorum 
a.1999  absolvit  secundum  praeceptum  quod  est   In   dubio  pro  reo.  
Condiciones familiae.  Rea, cui nomen est  Elisabetha, nata est in gente 
pharmacopolarum  Stutgardiensi.  Eius  parentes  fuerant  possessores 
Pharmacopolii  Nigritanorum Möhringensis.  Elisabetha,  cui  est  frater 
minor natu, studium suum pharmaciae brevi ante examen abrupit. Quae 
nupsit  viro  diviti  et  libenter  ostentabat  luxum  suum.  Morbi  cuiusdam 
causa ea eiusque maritus non potuerunt fieri parentes. Frater Elisabethae 
minor,  cui  nomen  est  Ernestus-Rudolfus,  a.1991  in  matrimonium  duxit 
matrem victimae  posterioris,  Benedictam d.3.  m.Febr.  a.1985 nata  est 
Anna filia  communis.   Ex hôc partu mater laboravit  sclerosi  multiplici. 
Quamquam  Ernestus-Rudolfus  dispensator  fuit  magni  salarii  acceptor, 
familia eius vitam degebat modestam et valdê religiosam. Elisabetha bene 
concordabat cum fratre eiusque familia necnon cum Annâ nepte sua. Anna 
gaudebat de amitae visitationibus,  quae gubernabat album autocinetum 
Porscheanum et tres canes taurinos francogallicos possidebat semperque 
erat  bellê  vestita  et  fucata.  Tres  portiones  gelati  pistacei  cum 
embammate socolateo. D. 20. m.Ian. a.1993 Elisabetha fratrem eiusque 
familiam  visitavit,  ut  aliquem  canum  suorum  postridie  Stutgardiae 
transportaret  ad  veterinarium.  Annae  puellae  7  annos  natae  attulit 
fascem gelati pistacei in supermercatu emptum. Vespere ineunte parentes 
domum  reliquerunt  ad  acroasin  religiosam  audiendam.  Elisabetha  cum 
Anna remansit sôla. Anna primo tres canes amitae suae secum foras duxit, 
deinde  amita  dedit  ei  gelatum  pistaceum  allatum.  Addidit  embamma 
socolateum,  quae  infuit  lagoenae  iam  apertae  in  parentium  armario 
frigidario positae.  Etiam Elisabetha ipsa gelati pistaceu akiquid comedit, 
sed  nihil  embammatis  socolatei.  Deinde  Annam  ad  lectum  adduxit. 
Postquam parentes redierunt, iidem atque Elisabetha curaverunt pittam 

sibi afferendam.  Brevi ante h.22 Anna primo evomuit et questa est de 
nauseâ forti. Versus h.7.am Anna perturbatione aequilibrii et conscientiae 
affecta in balneo collapsa est.   Tum parentes et amita una cum puella 
vecti sunt ad nosocomium Ludovicopolitanum. Quamvis methodis medicinae 
intensivae  curata  Anna  ibidem h.11.20  mortua  est.  Interim  Elisabetha 
canem suum attulit tempore iam prius definito ad veterinarium et in domo 
fratris  expedivit machinam elutoriam semicompletam.  Postea revertit in 
nosocomium  ibique  accepit  neptem  esse  mortuam.  -  Machina  elutoria 
expedita, victualia abiecta. In nosocomio medici centrum toxicologicum 
certius fecerunt; deinde biocolytae coepit causam mortis indagare.  Nunc 
innotuit  matrem  Annae  omnia  penora  victualium  domestica  abiecisse. 
Quamquam  parentes  recusaverunt,  pathologus  forensis  obduxit  Annae 
corpus mortuum et invenit puellam arsenico trioxydato, pulvere inodoro 
atque insipido, intoxicatam esse. Eandem sumpsisse copiam dosis letiferae 
vicesimam vel si maximê quinquagesimam.  Quia tanta dosis, si tardissimê, 
post 90 minutas aut duas horas efficit vomituritionem, Annae venenum 
non potuerat dari ante horam vicesimam. Ergo venenum nusquam inesse 
potuerat nisi in gelato aut in embammate socolateo aut in theâ nigrâ aut 
in guttis stomachicis. Itaque nemo in suspicionem vênit facinoris facti nisi 
puellae paretntes aut amita. Biocolytae invenerunt et Elisabetham et eius 
fratrem  adhuc  retinere  clavem  pharmacopolii  parentium  ibidemque 
servari  etiam  arsenicum.  Etiam  indicio  fuit  etiam  parentes  fratris  et 
sororis  causis  incognitis  mortuos  esse.  Pater  eorum a.1987  aetate  65 
annorum mortuus  erat  in  stabulo  autocinetorum subterraneo  collapsus. 
Mater  autem  8  mensibus  postea  mortua  erat  aetate  60  annorum, 
postquam  pressio  sanguinis  causa  incognita  vehementer  deminuta  est 
mulierque exanimata est. In utroque casu Elisabetha fuerat Stutgardiae. 
Frater et soror a parentibus heredium acceperunt complurfes miliones. 
Praeterea biocolytae animadverterunt Elisabetham se gerere,  quasi  rei 
non  esset  particeps.   Tamen  complures  psychiatri  in  huius  mulieris 
moribus  atque  consuetudinibus  nihil  invenerunt  insoliti.  -  Rea  primo 
homicidii  damnata, postea damnata.  -  Actores publici  Stutgardienses 
Elisabetham   accusavit  coram  iudicio  municipali  Stutgardiensi.  Eidem 
mulieri  obiectum  est,  quod  consulto  Annae  dedisset  dosin  mortiferam 
arsenici  in portione gelati pistacei.  -  Actores publici  dixerunt motivum 

possibile  esse id,  quod Elisabetha nullos liberos parere posset.  Indicia 
esse,  -  quod  rea  machinâ  elutoriâ  expediendâ  destruxisset  subsidia 
argumentationis, - quod studio suo pharmaciae cognoscendae, - quod sibi 
accessibile  fuisset  pharmacopolium  parentium.  Sôlis  indiciis  iudicium 
municipale Stutgardiense ream damnavit propter homicidium dolosum ad 
custodiam perennem. At haec sententia iudicialis in casu gelati pistacei 
a.1996 ab Aulâ Iudiciali Foederali sublata est et res ut disceptaretur et 
decerneretur repulsa est ad iudicium municipale Hailbrunnense. -  Idem 
iudicium ream damnavit  propter homicidium neptis  suae  et  rea  iterum 
petivit  revisionem.  Denique  rea  iudicio  ipsius  BGH  (Aulae  Iudicialis 
Foederalis)  d.19.  m.Ian.  a.1999  propter  absentiam  demonstrationis  ab 
opprobrio homicidii absoluta est. Impulsus interiores et indicia et motiva 
reae supposita secundum Aulam Iudicialem Foederalem probata sunt non 
sufficere  ad  damnationem.  In  dubio  pro  reâ  (sic!).  BGH  rationem 
reddens verbis extulit investigatores non satis probasse, num gelatum in 
supermercatu  veneno  imbutum  esse.  Praeterea  parentes  Annae  nimis 
maturê  exclusos  esse  e  circulo  suspiciosorum.  Propter  defectum 
probationis  itaque  in  casu  gelati  pistacei  damnationem  esse  tollendam 
secundum  principium  „in  dubio  pro  reo“  et  ream  esse  absolvendam.  - 
sententiâ  iudiciali  dictâ  parentes  Annae  sedem  transmoverunt  in 
Franconiam,  ubi  novam  vitam  coeperunt  degere.  Elisabetha  autem  uno 
anno post morbo cancri obiit. --- 

THEA MENTHAE PIPERITAE ARSENICO INFECTA

DIE WELTWOCHE, Nr.5, 29.Jan. a.2026, p.60  Scripsit Alex Baur, Latinê reddidit Leo Latinus.
Recensio operis, q.s.: Christian J. Huber: Der letzte Tee der Pianistin. Edition Königstuhl. 144  
pp. 26,90 Fr.

Usus  arsenici,  veneni  homicidarum  classici,  labente  saeculo  proximo 
praeterito  obsolevit.  Aliae  substantiae  sunt  comparatu  faciliores  et 
efficiunt  celerius.  Rutha  Baumgartner iam  ex  quattuor  mensibus  in 
sepulcro  suo  requieverat,  cum  Turicenses  pathologi  forenses  a.1994 
ineunte  demonstraverunt  eiusdem  mulieris  stomacho  inesse  arsenicum. 
Mille sunt genera venenorum. Antequam unum eorum inveniatur, necesse 
est, ut sciatur, quale venenum sit quaerendum. 

Per raram exceptionem actor publicus  regionalis  praecepit,  ut  cadaver 
Ruthae Baumgartner obduceretur et omnia organa et liquores corporales 
eiusdem exemptos conservarentur. 

CLAVICINAE THEA ULTIMA 
Veneficium Vitudurî1 arsenico effectum

 Prima  diagnosis  fuerat:  „cardioplegia  acuta“.  At  haec  clavicina 
vituduriensis 39 annos nata iuvenior et validior fuerat,  quam ut subito 
sine alterâ causâ moreretur.  Eius maritus,  Sebastianus Pichler (nomen 
mutavimus),  Vindobonensis,  qui  eam comitatus erat per noctem mortis, 
visus  est  aliquatenus  animo  esse  nimis  firmo.  Rutha  Baumgartner  die 

1 Vitudūrum,  -ī n.   Wintherthur.  i.q.  urbs  Helvetiae.  cfr  https://de.wikipedia.org/wiki/Winterthur:  „Winterthur 
(französisch  Winterthour, lateinisch Vitudurum, umgangssprachlich kurz  Winti genannt) ist mit 120'376 Einwohnern 
(31.  Dezember  2024)  die  sechstgrößte  Stadt  der  Schweiz  und  die  zweitgrösste  des  Kantons  Zürich...“  -  cfr 
https://de.wikipedia.org/wiki/Vitudurum:  „Vitudurum (manchmal  auch  Vitodurum)  war  eine  römische  Kleinstadt 
zwischen  Zürichsee  und  Rhein,  deren  Zentrum  294  n.Chr. mit  einer  Befestigungsmauer  gesichert  wurde.  Der 
archäologische Fundplatz befindet sich im Stadtkreis Oberwinterthur der heutigen Stadt Winterthur, deren Name auf 
Vitudurum zurückgeht. 

https://de.wikipedia.org/wiki/Vitudurum
https://de.wikipedia.org/wiki/Winterthur

antea adhuc docuerat in quadam scholâ. Post meridiem mulier vehementer 
nauseavit, nocte procedente status eius apparuit aggravari.  Eius maritus 
compluries telephonicê consuluit medicum, sed ad uxorem curandam satis 
habuit eidem instillare theam menthae piperitae. 

Solutionem mox factum iri „secundum consilium captum“
Hoc  par  artificum  coniugale  colebat  connubium  apertum.  Et  maritus 
interdum  Vindobonae  vivens  et  uxor  moechabantur.  At  illi  homines, 
quibuscum moechati erant, argumenta absentiae habuerunt certissima.
 Apparuit Pichlerum, qui iam prius fraudis causâ punitus erat, vexatum 
esse magnis difficultatibus pecuniariis. Duobus mensibus antequam uxor 
mortua  est,  pactus  erat  assecurationem  vitae  quoad  eandem  ipsam; 
summam assecurationis si accepisset, ab omnibus curis pecuniariis esset 
liberatus.  Pichleri  amasia  iuvenissima,  Russa  studentissa  chemiae,  cui 
accessibilia  erant  venena,  Vindobonae  eundem exspectavit.  Pichler  per 
litteras  amasiae  promittens  mox  factum  iri  solutionem  „secundum 
consilium  captum“,  eandem rogavit,  ut  patienter  exspectaret.  Eo  quod 
Sebastianus  Pichler  in  sollemnitate  uxoris  suae  funebri  cecinit  violinâ 
primâ,  a  suspicione  non  verê liberatus  est.  Tamen  haec  omnia  non 
suffecerunt ad eundem condemnandum. 
 Homicidia  coniugalia  si  negantur  a coniuge in  suspicionem vocato sunt 
homicidia sui generis. Homines difficile tantum (an reverâ clam facillimê?) 
mente possunt fingere, quali sit indole animi coniunx insidias faciens vitae 
coniugis.  Homines  neque  tolerarent  absolutionem  nocentis  neque 
condemnationem innocentis. Reus aut est victima aut homicida – tertium 
non datur. Verě anni 1998 Vituduri iudices iurati Turicani de Sebastiani 
Pichleri culpâ et poenâ luendâ iudicantes – auctor huius symbolae munere 
relatoris fungens causam iudicialem observavit – dilemma diiudicaverunt 
irreprobabiliter. Testes auditi sunt numerosi, arbitri et arbitri contrarii 
per dies de veritate luctati sunt. 

Alteram dosin datam esse ad effectum confirmandum  
Denique  ipse  reus  iudices  iuratos  liberavit  ab  omnibus  dubitationibus 
rationalibus.  Arsenicum usque dum effectum suum habeat  mortiferum, 
horae praetereunt complures. Itaque necesse est, ut Rutha Baumgartner 

dosin  letalem  iam  sumpserit  die  ante  mortem  suam,  quo  propter 
institutionem scholarem morata est extra domum. Pichler eidem dederat 
sucum fructuarium secum auferendam, sed hôc sôlo nihil demonstratur. 
At  in  stomacho  mulieris  mortuae  inventa  est  thea  menthae  piperitae 
arsenico infecta, quam necessario biberat brevissimê ante mortem suam. 
Rutha mortua est, antequam altera dosis arsenici perveniret in vias suas 
sanguinarias. 
 Pichler  ipse  dixit  se  hanc  theam  uxori  praeparasse.  Praeter  eum 
uxoremque  suam  per  totam  noctem  nemo  in  domo  fuerat.  Hoc  non 
explicari potest nisi sic: Pichler, ut rem petitam confirmaret, moriturae 
dedit  alteram potionem venenatam.  Nisi  hoc fecisset,  absolutus  esset; 
quia fecit, damnatus est ad custodiam viginti annorum. 
 Christianus J. Huber, qui  illo  tempore fuit praeses iudicii  et postea 
consiliarius  gubernationis,  nunc  causam  illam  iudicialem  retractavit 
explicandam librum scribens lectu dignum. Sicut iam fecit in enarratione 
veri sceleris priore („Der Mordfall Näf“, i.e. Casus homicidii Näfianus), 
Huber  occasione  utitur  principia  iurisdictionis  generalia  aliquatenus 
considerandi.  Praeterea „Clavicinae thea ultima“ est etiam documentum 
pretiosum historiae contemporaneae.  

Hanc recensionem operis Christiani J. Huber, c.t. „Der letzte Tee der Pianistin“ („Clavicinae the 
ultima“ scripsit Axel Baur, Latine reddidit Leo Latinus.

LITTERATURA QUAE SPECTAT AD ARSENICUM 
In tragoediâ Friderici Schiller burgensi, q.e. Kabale et Liebe (Insidiae et 
amor),  iuvenis  centurio  maior  Ferdinandus  de  Walter primum  veneno 
imbuit  Luisam  Millerin amatam  suam  et  deinde  se  ipsum.  Sed  in  hac 
tragoediâ  parum  rectê  mors  per  arsenicum  fit  per  paucas  minutas.  - 
Emma Bovary, persona praecipua fabulae romanciae illustris a  Gustavo 
Flaubert scriptae, mulier connubio infelici cum medico rurali coniuncta, in 
fine  fabulae  voluntariê  moritur  pulvere  albo,  i.e.  arsenico  sumpto. 
Flaubert,  qui  oriundus  esset  e  gente  medicorum,  symptomata 
intoxicationis  mortemque  Dominae  Bovary  dolorosissimam  describit 
accuratissimê. -  In  Dorotheae  L.  Sayers  fabulâ  romanicâ,  quae 
inscribitur  Strong Poison, i.e. Venenum forte, victima arsenico imbuta 
est.  Persona  suspiciosa,  Harrieta  Vane, auctrix  fabularum criminalium, 

accuratê  studuit  cognoscendis  homicidiis  arsenico  effectis  ideoque 
pharmacopolam rogavit, ut sibi consuleret. - In libro puerili ab  Astridâ 
Lindgren scripto,  cuius  titulus  est  „Kalle  Blomquist“,  investigator 
criminalis utitur probâ Marshianâ, ut frustum socolatae arsenico imbutum 
probaret. 

 In fabulâ  theatricâ  a  Iosepho Kesselring compositâ,  c.t. 
Arsenic  and  Old  Lace, i.e.  Arsenicum  et  cappula 
denticulata,   duae  aniculae  benevolentes  veneno  imbuunt 
senes  solitarios  mixturâ  arsenici  et  strychnini  et 
hydrocyanici. Haec fabula innotuit cinemate eiusdem tituli, 

in quo personas praecipuas gesserunt Frank Capra et Cary Grant et Peter 
Lorre et Priscilla Lane. 

DE ARSENICO 
DEQUE VENEFICIIS 
ARSENICO EFFECTIS

RETTULIT


